
তথ্যবিবরণী                                                                                                              নম্বর:  ৮৯৩

নির্বাচনী অঙ্গীকার অনুযায়ী উন্নয়নের কাজ হচ্ছে

                                        -- শিল্পমন্ত্রী

বেলাব (নরসিংদী), ২০ ফাল্গুন (৫ মার্চ) :
শিল্পমন্ত্রী নূরুল মজিদ মাহমুদ হুমায়ূন বলেছেন, আমরা নির্বাচনী অঙ্গীকার অনুযায়ী উন্নয়নের কাজ করছি। 

আজ নরসিংদীর বেলাব উপজেলার নারায়ণপুর রাবেয়া মহাবিদ্যালয়ের চারতলা একাডেমিক ভবনের ভিত্তিপ্রস্তর স্থাপন অনুষ্ঠানে প্রধান অতিথির বক্তব্যে মন্ত্রী এ কথা বলেন।

মন্ত্রী বলেন, বেলাব উপজেলার  উন্নয়নে বৃহৎ কর্মযজ্ঞ  শুরু  হয়েছে।  নারায়ণপুরে ৪০০  একর এলাকা নিয়ে বৃহৎ শিল্পাঞ্চল করা হচ্ছে। যা দ্রুতই অর্থ মন্ত্রণালয়ে পাস হয়ে একনেকে যাবে। এখানে হাজার হাজার মানুষের কর্মসংস্থান সৃষ্টি হবে।

মন্ত্রী আরো বলেন, উপজেলায় আধুনিক দৃষ্টিনন্দন উপজেলা সদর, স্টেডিয়াম, কারিগরি কলেজের কাজ করা হবে। প্রতিটি ইউনিয়নের রাস্তা ঘাটের কাজ করা হয়েছে। প্রতিটি বিদ্যালয় ও কলেজে আধুনিক সুযোগ সুবিধা সম্পন্ন ভবন নির্মাণ করে দেয়া হচ্ছে। যাতে শিক্ষক-শিক্ষার্থীরা উপকৃত হচ্ছে। 

বেলাব উপজেলা নির্বাহী কর্মকর্তা আক্তার হোসেন শাহিনের সভাপতিত্বে অনুষ্ঠানে অন্যান্যের মধ্যে উপস্থিত ছিলেন বেলাব উপজেলা আওয়ামী লীগের ভারপ্রাপ্ত সভাপতি মনিরুজ্জামান খান, সাধারণ সম্পাদক নজরুল   ইসলাম।

#

মাহমুদুল/সাহেলা/এনায়েত/মোশারফ/সেলিম/২০২২/২২৩০ ঘণ্টা

তথ্যবিবরণী                                                                                                         নম্বর:  ৮৯২
শেখ হাসিনা সরকারের ধারাবাহিকতা অব্যাহত থাকলে 

বাংলাদেশের উন্নয়ন অগ্রযাত্রাও অব্যাহত থাকবে

     







 -- ধর্ম প্রতিমন্ত্রী 
ইসলামপুর (জামালপুর), ২০ ফাল্গুন (৫ মার্চ):  

ধর্ম প্রতিমন্ত্রী ও ইসলামপুর উপজেলা আওয়ামী লীগের সভাপতি মোঃ ফরিদুল হক খান বলেছেন, প্রধানমন্ত্রী শেখ হাসিনার সরকারের ধারাবাহিকতা অব্যাহত থাকলে বাংলাদেশের উন্নয়ন অগ্রযাত্রাও অব্যাহত থাকবে। সেজন্য বাংলাদেশ আওয়ামী লীগ ও এর সহযোগী সংগঠনসমূহের নেতা-কর্মীদের আরো বেশি ঐক্যবদ্ধ হয়ে কাজ করতে হবে। জনগণের নিকট বর্তমান সরকারের উন্নয়ন সাফল্য তুলে ধরতে হবে।
আজ ডিগ্রির চর উচ্চ বিদ্যালয় মাঠে অনুষ্ঠিত বাংলাদেশ আওয়ামী লীগ ১২নং চর গোয়ালিনী ইউনিয়ন শাখার বর্ধিত সভায় প্রধান অতিথির বক্তৃতায় প্রতিমন্ত্রী এসব কথা বলেন। 

প্রতিমন্ত্রী বলেন, নিজেদের মধ্যকার বিভেদ- বিভক্তির কারণে কোনো কোনো সময় আমাদের কার্যক্রম বাধাগ্রস্ত হয়েছে। আগামী দিনে বাংলাদেশ আওয়ামী লীগ ও এর সহযোগী সংগঠনের দায়িত্বপ্রাপ্ত নেতাকর্মীদের ঐক্যবদ্ধ হয়ে দেশ গড়ার কাজে সাংগঠনিক শক্তি কাজে লাগাতে হবে।

বিশেষ করে স্থানীয় সরকার নির্বাচন ও জাতীয় নির্বাচনে নিজেদের মধ্যকার বিভেদ ভুলে কাজ করে দলীয় প্রার্থীদের বিজয়ী করতে হবে। 

প্রতিমন্ত্রী বলেন, বাংলাদেশ আওয়ামী লীগের নেতৃত্বে জাতির পিতার হাত ধরে এদেশের স্বাধীনতা এসেছে। তাই  দেশের মানুষের সার্বিক উন্নতি ও অগ্রগতির বিষয়ে  জাতির পিতার গড়া সংগঠন  বাংলাদেশ আওয়ামী লীগের নেতাকর্মীদের আরও দায়িত্বশীলতার সাথে ভূমিকা পালন করতে হবে। 

বাংলাদেশ আওয়ামী লীগ ইসলামপুর উপজেলার ১২নং চর গোয়ালিনী ইউনিয়ন শাখার সভাপতি মোঃ নূরভক্ত মোল্লা দুদু এর সভাপতিত্বে এবং সাধারণ সম্পাদক মোঃ আব্দুল হালিম এর সঞ্চালনায় অনুষ্ঠিত বর্ধিত সভায় বিশেষ অতিথির বক্তৃতা করেন ইসলামপুর উপজেলা পরিষদের চেয়ারম্যান এডভোকেট জামাল আব্দুন নাছের চৌধুরী বাবুল, ভাইস চেয়ারম্যান আব্দুল খালেক আকন্দ, ইসলামপুর উপজেলা আওয়ামী লীগের সাধারণ সম্পাদক এডভোকেট মোঃ আব্দুস সালাম, জামালপুর  জেলা পরিষদের সদস্য আব্দুর রাজ্জাক লাল মিয়া, চর গোয়ালিনী  ইউনিয়ন পরিষদের চেয়ারম্যান মোঃ শহিদুল্লাহ সরকার প্রমুখ। 

#
আনোয়ার/সাহেলা/এনায়েত/মোশারফ/সেলিম/২০২২/২১১৫ ঘণ্টা

তথ্যবিবরণী                                                                                                         নম্বর: ৮৯১ 
কৌশলগত কারণে জাতিসংঘে ভোটদানে বিরত দেশ

সব বিষয়ে মতামত দিতে গিয়ে বিএনপি খেইহারা 

  -- তথ্য ও সম্প্রচার মন্ত্রী

চট্টগ্রাম, ২০ ফাল্গুন (৫ মার্চ):  

তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, জাতিসংঘে কৌশলগত কারণে বাংলাদেশ ভোটদানে বিরত ছিলো। ভারতও বিরত ছিলো। সব বিষয়ে মতামত দিতে দিতে খেইহারা বিএনপির মহাসচিব কি ভারতের বিরত থাকার ব্যাখ্যাও দেবেন- প্রশ্ন রাখেন তিনি।

আজ চট্টগ্রাম থেকে ভার্চুয়াল পদ্ধতিতে যুক্ত হয়ে রাজধানীর আগারগাঁওয়ে বাংলাদেশ ফিল্ম আর্কাইভ প্রেক্ষাগৃহে ১৫তম আন্তর্জাতিক শিশুতোষ চলচ্চিত্র উৎসব উদ্বোধনকালে প্রধান অতিথির বক্তৃতা শেষে স্থানীয় সাংবাদিকদের প্রশ্নের জবাবে মন্ত্রী এসব কথা বলেন। তথ্য ও যোগাযোগ প্রযুক্তি প্রতিমন্ত্রী জুনাইদ আহমেদ পলক অনুষ্ঠানে বিশেষ অতিথির বক্তৃতা দেন। 

বিএনপি নেতারা আসলে সব বিষয়ে মতামত দিতে দিতে কোনটাতে কি বলবেন খেই হারিয়ে ফেলেন উল্লেখ করে তথ্য ও সম্প্রচার মন্ত্রী বলেন, 'আমাদের পররাষ্ট্রনীতি হচ্ছে সবার সাথে বন্ধুত্ব এবং আমরা অবশ্যই যে কোনো সংঘাতের বিরোধী। পৃথিবীতে শান্তি স্থাপিত হোক, শান্তি বিরাজ করুক সেটিই আমরা চাই। কৌশলগত কারণে বাংলাদেশ জাতিসংঘে ভোটদানে বিরত ছিলো। ভারতও বিরত ছিলো।'

এসময় দ্রব্যমূল্য বৃদ্ধি নিয়ে প্রশ্নের জবাবে ড. হাছান বলেন, ‘চল্লিশের দশকে যখন বাংলায় দুর্ভিক্ষ হয়, তখন এক আনা অর্থাৎ ১৬ পয়সায় কয়েক কেজি চাল পাওয়া যেতো। অর্থাৎ দেখতে হবে, দ্রব্যমূল্যের সাথে মানুষের ক্রয়ক্ষমতা বেড়েছে কি না। গত ১৩ বছরে দেশের মানুষের মাথাপিছু আয় বেড়েছে প্রায় সাড়ে চারগুণ আর নিম্নআয়ের মানুষের ক্রয়ক্ষমতা বেড়েছে প্রায় তিনগুণ, মধ্যম আয়ের মানুষের ক্রয়ক্ষমতা বৃদ্ধিও এমনই। তাছাড়া ইউরোপ-আমেরিকার দেশগুলোর তুলনায় দেশে ভোগ্যপণ্যের মূল্যবৃদ্ধি হার অনেক কম।’ 

এর আগে চলচ্চিত্র উৎসব উদ্বোধনকালে মন্ত্রী বলেন, বঙ্গবন্ধুর স্বপ্নের ঠিকানায় দেশকে পৌঁছে দিতে বস্তুগত উন্নয়নের সাথে প্রয়োজন আত্মিক ও মানবিক তথা জাতিগত উন্নয়ন। আর শিশুতোষ চলচ্চিত্র শিশু-কিশোরদের মেধা-মনন-দেশপ্রেম-মমতার বিকাশ ঘটিয়ে জাতিগত উন্নয়নে বিশেষ ভূমিকা রাখে।

ধারাবাহিকভাবে শিশুতোষ চলচ্চিত্র উৎসব আয়োজকদের ধন্যবাদ ও অভিনন্দন জানান ড. হাছান। 

বিশেষ অতিথির বক্তৃতায় প্রতিমন্ত্রী জুনাইদ আহমেদ পলক বলেন, আজকের শিশু চলচ্চিত্র নির্মাতাই হতে পারে আগামীর জাতীয় ও আন্তর্জাতিক অঙ্গনের চলচ্চিত্র পুরস্কার বিজয়ী। আজকের শিশু-কিশোররাই আগামীর বাংলাদেশ গড়বে, তার প্রস্তুতির জন্য এমন আয়োজন অতীব গুরুত্বপূর্ণ। 

'চিল্ড্রেনস ফিল্ম সোসাইটি বাংলাদেশ' সভাপতি অধ্যাপক ড. মুহম্মদ জাফর ইকবালের সভাপতিত্বে উৎসব উপদেষ্টা চলচ্চিত্রকার মোরশেদুল ইসলাম, ফিল্ম আর্কাইভের মহাপরিচালক মোঃ নিজামুল কবীর, উৎসব পরিচালক তরুণ চলচ্চিত্রকার শাহরিয়ার আল মামুন অনুষ্ঠানে তাদের বক্তৃতায় উৎসবের নানাদিক তুলে ধরেন।

ফিল্ম আর্কাইভে সপ্তাহব্যাপী এ উৎসবে শিশু-কিশোরদের নির্মিত ও শিশু-কিশোরদের জন্য নির্মিত ৩৮টি দেশের ১১৭টি চলচ্চিত্র সকাল ১১টা থেকে সন্ধ্যা ৬টা পর্যন্ত উন্মুক্তভাবে প্রদর্শিত হচ্ছে।  

#

আকরাম/সাহেলা/এনায়েত/সঞ্জীব/সেলিম/২০২২/২০৪২ ঘণ্টা

তথ্যবিবরণী                                                                                                           নম্বর:  ৮৯০
সি এম তোফায়েল সামী জনকল্যাণে নিবেদিত ছিলেন

                                              -- পররাষ্ট্রমন্ত্রী

ঢাকা, ২০ ফাল্গুন (৫ মার্চ):  

পররাষ্ট্রমন্ত্রী ড. এ কে আব্দুল মোমেন বলেছেন, সি এম তোফায়েল সামী ছিলেন একজন সত্যিকারের পরোপকারী মানুষ। তিনি সবসময় জনকল্যাণে নিবেদিত ছিলেন। আজ ঢাকায় জাতীয় প্রেস ক্লাবে মরহুম সি এম তোফায়েল সামী'র স্মরণে সিলেট রত্ন ফাউন্ডেশন আয়োজিত স্মরণসভা ও দোয়া মাহফিলে প্রধান অতিথির বক্তব্যে ড. মোমেন এ কথা বলেন।

সিলেট রত্ন ফাউন্ডেশনের সাবেক চেয়ারম্যান, বিশিষ্ট ব্যাংকার ও সমাজসেবক সি এম তোফায়েল সামী'র স্মৃতিচারণ করতে গিয়ে ড. মোমেন বলেন, সি এম তোফায়েল সামী সবসময় জনগণের কল্যাণ চেয়েছিলেন।           ড. মোমেন বলেন, তিনি ছিলেন আমাদের সমাজের একটি উজ্জ্বল নক্ষত্র। যেখানে মানুষের কল্যাণের জন্য কাজের প্রয়োজন হতো তিনি সেখানেই ছুটে যেতেন। পররাষ্ট্রমন্ত্রী বলেন, সি এম তোফায়েল সামীর মৃত্যুতে আমরা একজন দেশপ্রেমিক ও পরোপকারী মানুষকে হারিয়েছি। সিলেটের উন্নয়নে তাঁর অবদান সিলেটবাসী সবসময় শ্রদ্ধার সাথে স্মরণ করবে।

সিলেট রত্ন ফাউন্ডেশনের সভাপতি ইশতিয়াক আহমদ চৌধুরীর সভাপতিত্বে অনুষ্ঠিত স্মরণ সভায় অন্যান্যের মধ্যে সি এম তোফায়েল সামী'র ভাই সাবেক পররাষ্ট্র সচিব ও সাবেক তত্ত্বাবধায়ক সরকারের উপদেষ্টা সি এম শফি সামী, সি এম তোফায়েল সামী'র ছেলে সি এম ফজলে সামী, সিলেট রত্ন ফাউন্ডেশনের সাধারণ সম্পাদক টি এইচ এম জাহাঙ্গীর, পূবালী ব্যাংকের সাবেক এমডি হেলাল আহমেদ চৌধুরী বক্তৃতা করেন।

উল্লেখ্য, সি এম তোফায়েল সামী ২০২১ সালের ৬ই ডিসেম্বর হৃদরোগে আক্রান্ত হয়ে ৮১ বছর বয়সে মৃত্যুবরণ করেন। তাঁর নেতৃত্বে সিলেট রত্ন এ্যাওয়ার্ড, রত্নগর্ভা মা এ্যাওয়ার্ড, শিক্ষা বৃত্তি প্রদান, ত্রাণ বিতরণসহ নানারকম সমাজসেবামূলক কার্যক্রম পরিচালিত হয়েছে। তিনি জালালাবাদ অ্যাসোসিয়েশনের দুই মেয়াদে সভাপতি নির্বাচিত হয়েছিলেন। তিনি বিশ্ব সিলেট সম্মেলনেরও সভাপতির দায়িত্ব পালন করেছেন। সি এম তোফায়েল সামী লায়ন্স ক্লাব, সিলেট বিভাগ উন্নয়ন পরিষদ, ঢাকা বিশ্ববিদ্যালয় এলামনাই এসোসিয়েশনসহ বিভিন্ন সামাজিক সংগঠনের আজীবন সদস্য ছিলেন।
#

মোহসিন/সাহেলা/এনায়েত/সঞ্জীব/সেলিম/২০২২/১৯৫০ ঘণ্টা

তথ্যবিবরণী                                                                                        
                নম্বর : ৮৮৯ 
অধ্যাপক মিয়ান ছিলেন বাংলাদেশে বেসরকারি বিশ্ববিদ্যালয় প্রতিষ্ঠার পথিকৃৎ
                                                                    -- সংস্কৃতি প্রতিমন্ত্রী

ঢাকা, ২০ ফাল্গুন (৫ মার্চ):

সংস্কৃতি বিষয়ক প্রতিমন্ত্রী কে এম খালিদ বলেছেন, অধ্যাপক আলিমউল্যা মিয়ান ছিলেন বাংলাদেশে বেসরকারি বিশ্ববিদ্যালয় প্রতিষ্ঠার পথিকৃৎ। তিনি ১৯৮৯ সালে দেশে বেসরকারি বিশ্ববিদ্যালয় প্রতিষ্ঠার কার্যপত্র প্রণয়ন করেন এবং সরকারের কাছে আবেদন করেন। ফলে, ১৯৯১ সালে দেশের প্রথম বেসরকারি বিশ্ববিদ্যালয় হিসাবে ইন্টারন্যাশনাল ইউনিভার্সিটি অভ্‌ বিজনেস এগ্রিকালচার অ্যান্ড টেকনোলজি ( IUBAT) প্রতিষ্ঠিত হয়। এর মাধ্যমে দেশে উচ্চ শিক্ষার ক্ষেত্রে নতুন দিগন্ত উন্মোচিত হয়েছে। বর্তমানে ১০০টিরও বেশি বেসরকারি বিশ্ববিদ্যালয়ে লাখ লাখ শিক্ষার্থী উচ্চ শিক্ষার সুযোগ পাচ্ছে।

প্রতিমন্ত্রী আজ রাজধানীর বাংলা একাডেমির আবদুল করিম সাহিত্যবিশারদ মিলনায়তনে অধ্যাপক ড. এম আলিমউল্যা মিয়ান এর জীবন অবলম্বনে ইমদাদুল হক মিলন রচিত 'প্রফেসর এম আলিমউল্যা মিয়ান: স্বপ্ন ছাড়িয়ে যাওয়া মানুষ' শীর্ষক গ্রন্থের মোড়ক উন্মোচন অনুষ্ঠানে প্রধান অতিথির বক্তব্যে এসব কথা বলেন।

প্রতিমন্ত্রী বলেন, অধ্যাপক  মিয়ানের জীবন অবলম্বনে কথাসাহিত্যিক ইমদাদুল হক মিলন রচিত গ্রন্থটি একটি সুলিখিত বই। বইটিতে মিয়ানের কর্মজীবনের সফলতার পাশাপাশি তার ব্যক্তি জীবনের গল্পও স্থান পেয়েছে। সংস্কৃতি প্রতিমন্ত্রী বলেন, অধ্যাপক মিয়ান ছিলেন একজন সৃষ্টিশীল ও একনিষ্ঠ ব্যক্তিত্ব যার জীবন ও কর্ম হতে ভবিষ্যৎ প্রজন্মের অনেক কিছু জানা ও শেখার সুযোগ রয়েছে।

IUBAT এর উপাচার্য অধ্যাপক ড. আবদুর রব এর সভাপতিত্বে অনুষ্ঠানে বিশেষ অতিথির বক্তৃতা করেন বাংলাদেশ ফাউন্ডেশন ফর ডেভেলপমেন্ট রিসার্চ এর মহাপরিচালক মোনায়েম সরকার, বিশ্ববিদ্যালয় মঞ্জুরী কমিশনের সাবেক চেয়ারম্যান অধ্যাপক আব্দুল মান্নান ও রোটারি ইন্টারন্যাশনাল এর সাবেক ডিস্ট্রিক্ট গভর্নর রোটারিয়ান এস এ এম শওকত হোসেন।

অনুষ্ঠানে স্বাগত বক্তব্য রাখেন IUBAT এর পরীক্ষা নিয়ন্ত্রক ব্রিগেডিয়ার জেনারেল (অব.) ড. মো. জাহিদ হোসাইন।

স্মৃতিচারণ করেন IUBAT এর অ্যালামনাই ও বোর্ড অব গভর্নরের সদস্য হামিমুর রহমান, রোটারি ক্লাব অভ্‌ গ্রেটার ঢাকার প্রাক্তন সভাপতি রোটারিয়ান ফারুকুল ইসলাম ও IUBAT এর রেজিস্ট্রার অধ্যাপক লুৎফর রহমান।

#
ফয়সল/সাহেলা/এনায়েত/সঞ্জীব/শামীম/২০২২/২০৩০ঘণ্টা 

তথ্যবিবরণী                                                                                        
                নম্বর : ৮৮৮  
জলবায়ু সহনশীল প্রযুক্তি উদ্ভাবনে তরুণদেরকেই নেতৃত্ব দিতে হবে

                                                      -----বিদ্যুৎ প্রতিমন্ত্রী

ঢাকা, ২০ ফাল্গুন (৫ মার্চ):

বিদ্যুৎ, জ্বালানি ও খনিজ সম্পদ প্রতিমন্ত্রী নসরুল হামিদ বলেছেন, জলবায়ুর অভিঘাত মোকাবিলায় নবায়নযোগ্য জ্বালানির প্রসারে এবং গ্রিন ও ক্লিন এনার্জি দক্ষতা বৃদ্ধিতে নতুন নতুন প্রযুক্তি উদ্ভাবন ও আবিস্কারে তরুণদেরকেই নেতৃত্ব দিতে হবে। বাংলাদেশের প্রেক্ষাপটে কী ধরনের প্রযুক্তি প্রয়োজন এবং কেমন প্রযুক্তি টেকসই হবে সেদিকে লক্ষ্য রেখেই উদ্ভাবনের ওপর জোর দিতে হবে।

প্রতিমন্ত্রী আজ বাংলাদেশ ইয়ুথ লিডারশিপ সেন্টার (বিওয়াইএলসি) আয়োজিত 'Career opportunities in earth-friendly jobs' শীর্ষক প্যানেল আলোচনায় প্রধান অতিথি হিসেবে ভার্চুয়ালি সংযুক্ত থেকে একথা বলেন। তিনি বলেন, নবায়নযোগ্য জ্বালানি নীতিমালার লক্ষ্যমাত্রা অর্জনে গৃহীত হয়েছে বছরভিত্তিক পরিকল্পনা । নবায়নযোগ্য জ্বালানির সম্পদ মূল্যায়ন ও নবায়নযোগ্য উৎস হতে বিদ্যুৎ উৎপাদনের জন্য রোডম্যাপ - ২০৩০ অনুসারে কার্যক্রম পরিচালিত হচ্ছে। সৌরবিদ্যুতের জন্য খসড়া রোডম্যাপ-২০৪১ নিয়ে পর্যালোচনা করা হচ্ছে। সোলার হোম সিস্টেমের মাধ্যমে ২ কোটির বেশি গ্রামীণ অফগ্রিডের জনগণ বিদ্যুতায়নের আওতায় এসেছে। বাংলাদেশের প্রেক্ষাপটে অন্যান্য নাবায়নযোগ্য জ্বালানির মধ্যে সৌরবিদ্যুতের সম্ভাবনাই বেশি। কিন্তু জমি বেশি লাগে বিধায় সৌরবিদ্যুতের জন্য উদ্ভাবনী সমাধান প্রয়োজন। যদিও আমরা ছাদে সৌর এবং ভাসমান সৌর প্রযুক্তির দিকে এগুচ্ছি। ছাদ সৌরবিদ্যুৎকে জনপ্রিয় করার জন্য নেট মিটারিং সিস্টেম প্রবর্তন করা হয়েছে। বায়ু বিদ্যুৎ নিয়ে আরও কাজ করার সুযোগ রয়েছে। বায়ুর ম্যাপিং নয়টি সাইটে করা হয়েছে এবং খুব শীঘ্রই অফশোর বায়ুর সম্ভাবনা নিয়ে গবেষণা করা হবে। নবায়ণযোগ্য উৎস হতে বিদ্যুৎ উৎপাদনের ভাগ ২০৫০ সালের মধ্যে আমাদের উৎপাদনের মিশ্রণের ৪০ শতাংশ করতে চাই। এজন্য বিদ্যুতের মহাপরিকল্পনা হালনাগাদ করা হচ্ছে।

তরুণদের নতুন নতুন প্রযুক্তি উদ্ভাবনের ওপর জোর দিয়ে বলেন, আমাদের সব পরিকল্পাগুলো আরো বেশি টেকসই হবে যখন আমাদের তরুণরা এই খাতে নতুন নতুন প্রযুক্তি উদ্ভাবন করবে। সামনের দিনে বিদ্যুৎ ও জ্বালানি খাতে অনেক তরুণের কর্মসংস্থানের সুযোগ তৈরি হবে।

বাংলাদেশ ইয়ুথ লিডারশীপ সেন্টার (বিওয়াইএলসি) এর প্রেসিডেন্ট এজাজ আহমেদের সঞ্চালনায় প্যানেল আলোচক হিসেবে ভার্চুয়ালি সংযুক্ত ছিলেন বাংলাদেশে নিযুক্ত ডেনমার্কের রাষ্ট্রদূত উইনি এস্ট্রুপ পিটারসেন, এসবিকে ভেঞ্চার ক্যাপিটালেরর প্রতিষ্ঠাতা সোনিয়া বশির কবির এবং সোলস শেয়ারের ব্যবস্থাপনা পরিচালক সেবাস্টিয়ান গোর।

#

তথ্যবিবরণী                                                                                        
                নম্বর : ৮৮৭ 

চিকিৎসকদের সুযোগ-সুবিধার বিষয়ে সরকার আন্তরিক

                                     --জনপ্রশাসন প্রতিমন্ত্রী

ঢাকা, ২০ ফাল্গুন (৫ মার্চ):

জনপ্রশাসন প্রতিমন্ত্রী ফরহাদ হোসেন বলেছেন, চিকিৎসকদের নিরাপত্তা ও সুযোগ-সুবিধা প্রদানের বিষয়টি সরকার আন্তরিকভাবে বিবেচনা করে। 

গতকাল ঢাকায় একটি হোটেলে বাংলাদেশের স্বাধীনতার সুবর্ণ জয়ন্তী, মুজিব শতবর্ষ এবং বাংলাদেশ ডক্টরস ফোরামের ৩য় বর্ষ উদযাপন উপলক্ষ্যে আয়োজিত ‘বিডিএফ মেম্বারস সামিট-২০২২’ এ প্রধান অতিথি হিসেবে বক্তৃতা প্রদান কালে তিনি এ কথা বলেন। 

প্রতিমন্ত্রী বলেন, রোগীদের সাথে ভুল বোঝাবুঝির কারণে চিকিৎসকরা বিভিন্ন অপ্রীতিকর ঘটনার সম্মুখীন হন। ফলে চিকিৎসকরা অনেক সময় নিরাপত্তাহীনতায় ভোগেন। ভবিষ্যতে যাতে এ ধরনের ঘটনা না ঘটে, সেজন্য সরকার আন্তরিক ভাবে কাজ করে যাচ্ছে। এছাড়া, চিকিৎসকরা যেন নির্বিঘ্নে রোগীদের যথাযথ সেবা প্রদান করতে পারে সেজন্য সরকার হাসপাতালে পর্যাপ্ত চিকিৎসা সরঞ্জাম প্রদান, অবকাঠামো ও কর্ম-পরিবেশ উন্নত করেছে।

প্রতিমন্ত্রী আরো বলেন, চিকিৎসকদের সব সময় খেয়াল রাখতে হবে, যেন রোগীরা কোন ধরনের দুর্ব্যবহারের শিকার না হন। তাই প্রতিটি চিকিৎসককে রোগীদের হাসিমুখে আন্তরিকতার সাথে সেবা প্রদান করতে হবে। 

বাংলাদেশ ডক্টরস ফাউন্ডেশনের আহ্বায়ক ডা. মো. শাহেদ রফি পাভেলের সভাপতিত্বে বিজ্ঞান ও প্রযুক্তি মন্ত্রণালয় সম্পর্কিত স্থায়ী কমিটির সভাপতি অধ্যাপক ডাঃ আ ফ ম রুহুল হক, অধ্যাপক ডা: আব্দুল আজিজ এমপি, যুব ও ক্রীড়া মন্ত্রণালয়ের সচিব মোঃ মেজবাহ উদ্দিন, বঙ্গবন্ধু শেখ মুজিব মেডিকেল বিশ্ববিদ্যালয়ের ইমেরিটাস অধ্যাপক এবং প্রধানমন্ত্রীর ব্যক্তিগত চিকিৎসক অধ্যাপক ডা: এ বি এম আব্দুল্লাহ বিশেষ অতিথি হিসেবে বক্তব্য রাখেন। 

#

তথ্যবিবরণী                                                                                        
                নম্বর : ৮৮৬

বিএনপি ২০১৪ সালের মতো অরাজকতা তৈরির অপচেষ্টা করছে

                                                               -- কৃষিমন্ত্রী

দেলদুয়ার (টাঙ্গাইল), ২০ ফাল্গুন (৫ মার্চ):

কৃষিমন্ত্রী ও আওয়ামী লীগের প্রেসিডিয়াম সদস্য ড. মোঃ আব্দুর রাজ্জাক বলেছেন, বিএনপি ২০১৪ সালের মতো দেশে আবার অরাজকতা ও অস্থিতিশীলতা তৈরির চেষ্টা করছে। তারা মনে করছে, অস্থিতিশীলতা সৃষ্টি করে, বোমাবাজি করে, রেললাইন তুলে, গাড়িতে আগুন দিয়ে দেশের উন্নয়ন অগ্রযাত্রাকে ব্যাহত করে আবারও ক্ষমতায় আসবে। আমি মনে করি, এ দেশের জনগণ কোনভাবেই তাদের এ অপচেষ্টা মেনে নেবে না।

 আজ টাঙ্গাইলের দেলদুয়ারে  উপজেলা আওয়ামী লীগের ত্রিবার্ষিক সম্মেলনে প্রধান অতিথির বক্তব্যে মন্ত্রী এসব কথা বলেন।

মন্ত্রী বলেন, বিএনপি আন্দোলনের নামে গাড়িতে আগুন দিলে তাদেরকে চরম মূল্য দিতে হবে। ন্যায়ের পথে, শান্তি-শৃঙ্খলা বজায় রেখে তাদেরকে আন্দোলন করতে হবে। শান্তি-শৃঙ্খলা ভঙ্গ করলে সরকার জনগণের জান-মাল রক্ষায় কঠোর ভূমিকা পালন করবে।

 মন্ত্রী আরও বলেন, বিএনপি সবসময়ই বাঁকা পথে ষড়যন্ত্র করে ক্ষমতায় এসেছে। অন্যদিকে আওয়ামী লীগ ১৯৪৯ সালে প্রতিষ্ঠিত হওয়ার পর থেকে আজ পর্যন্ত কখনও বাঁকা পথে জনগণের সমর্থন ছাড়া ক্ষমতায় আসেনি। কাজেই, আগামী দিনে বাংলাদেশে ষড়যন্ত্র করে কাউকে নির্বাচন বানচাল করতে দেয়া হবে না। তিনি আরো বলেন, বিএনপিকে ক্ষমতায় আসতে হলে নির্বাচনে আসতে হবে। জনগণের সমর্থনে জনগণের ভোটে নির্বাচিত হয়ে আসতে হবে। জনগণ তাদেরকে নির্বাচিত করলে আমরা ক্ষমতা ছেড়ে দিয়ে তাদের স্বাগত জানাব।

 বিএনপি নির্বাচনে অংশগ্রহণ করবে বলে এসময় আশাবাদ ব্যক্ত করেন মন্ত্রী। তিনি বলেন, জনগণ, সুশীল সমাজ, আন্তর্জাতিক বিশ্বের চাপ এবং বিএনপি যখন বুঝতে পারবে তাদের পায়ের নিচে মাটি নেই- তখন তারা অবশ্যই নির্বাচনে আসবে।

এর আগে উপজেলা পরিষদ প্রাঙ্গণে সাংবাদিকদের সাথে মতবিনিময়কালে দ্রব্যমূল্য নিয়ে প্রশ্নের জবাবে কৃষিমন্ত্রী বলেন, মোটা চালের দাম স্থিতিশীল আছে, সরু চালের দাম এখনও কিছুটা বেশি। আর ভোজ্য তেলের দাম আন্তর্জাতিক বাজারে অনেক বেড়েছে। ভোজ্য তেল আমাদের আমদানি করে চাহিদা মেটাতে হয়। তবে সরকার কঠোরভাবে বাজার মনিটর করছে। পর্যাপ্ত পরিমাণ ভোজ্য তেল আনার চেষ্টা করছে। কিন্তু আমাদের মনে রাখতে হবে, গত দুই বছরের করোনাকালে উন্নত বিশ্বের কৃষকেরা আবাদ করেনি, মাঠে নামেনি, শ্রমিকেরা খনিতে নামেনি। আবার ইউক্রেন- রাশিয়া যুদ্ধের প্রভাব রয়েছে। এসবের প্রভাব বাংলাদেশেও পড়েছে।

সম্মেলনে বিশেষ অতিথি হিসেবে বাংলাদেশ আওয়ামী লীগের সাংগঠনিক সম্পাদক মির্জা আজম এমপি, টাঙ্গাইল জেলা আওয়ামী লীগের সভাপতি ফজলুর রহমান খান ফারুক উদ্বোধক হিসেবে এবং সাধারণ সম্পাদক জোয়াহেরুল ইসলাম এমপি প্রধান বক্তা হিসেবে বক্তব্য রাখেন। 

#

তথ্যবিবরণী                                                                                                         নম্বর:  ৮৮৫
বান্দরবান বিশ্ববিদ্যালয়ে শেখ কামাল আইটি ট্রেনিং ও ইনকিউবেশন সেন্টার উদ্বোধন
বান্দরবান, ২০ ফাল্গুন (৫ মার্চ):  

বান্দরবানে বিশ্ববিদ্যালয়ে তিন একর জায়গায় শেখ কামাল আইটি ট্রেনিং ও ইনকিউবেশন সেন্টার নির্মাণ কাজের উদ্বোধন করা হয়েছে। 
 

আজ বান্দরবান সদরের সুয়ালকে শেখ কামাল আইটি ট্রেনিং ও ইনকিউবেশন সেন্টারের আনুষ্ঠানিক উদ্বোধন করেন পার্বত্য চট্টগ্রাম বিষয়ক মন্ত্রী বীর বাহাদুর উশৈসিং। এ সময় তথ্য ও যোগাযোগ প্রযুক্তি প্রতিমন্ত্রী জুনায়েদ আহমেদ পলক উপস্থিত ছিলেন। 
এসময় পার্বত্য চট্টগ্রাম বিষয়ক মন্ত্রী বলেন, আজ পার্বত্যবাসীর জন্য অত্যন্ত আনন্দের দিন। তিন পার্বত্য জেলা রাঙ্গামাটি, বান্দরবান ও খাগড়াছড়ির তরুণ-তরুণীদের কর্মসংস্থানের জন্য শেখ কামাল আইটি ট্রেনিং ও ইনকিউবেশন সেন্টার নির্মিত হচ্ছে। প্রতিষ্ঠানটি এই অঞ্চলে একদিন আলো ছড়াবে, হাজার হাজার মানুষের কর্মসংস্থান তৈরি করে দেবে। একদিন পাহাড়ের যুব সমাজের বেকারত্ব ঘুচে যাবে। 
তথ্য ও যোগাযোগ প্রযুক্তি প্রতিমন্ত্রী বলেন, তরুণ-তরুণীদের কর্মসংস্থানের নতুন ঠিকানা হচ্ছে শেখ কামাল আইটি ট্রেনিং ও ইনকিউবেশন সেন্টার। দেশের ৬৪টি জেলায় প্রকল্পটির কাজ শেষ হলে জেলায় প্রযুক্তিনির্ভর কর্মসংস্থানের সুযোগ সৃষ্টি হবে।
বান্দরবান সদর উপজেলার সুয়ালক ইউনিয়নে হলুদিয়ায় বান্দরবান বিশ্ববিদ্যালয় ক্যাম্পাসে তিন একর জায়গায় ৮৪ কোটি টাকা ব্যয়ে শেখ কামাল আইটি ট্রেনিং ও ইনকিউবেশন সেন্টার নির্মাণ করা হচ্ছে। বাংলাদেশ হাইটেক কর্তৃপক্ষের তত্ত্বাবধানে ও বাংলাদেশ সেনাবাহিনীর সার্বিক সহযোগিতায় প্রকল্পটি নির্মাণ করা হবে।  
 

এসময় বান্দরবান বিশ্ববিদ্যালয়ের উপাচার্য অধ্যাপক ড. এ. এম ইমান আলী, বান্দরবান ৬৯ পদাতিক রিজিয়ন কমান্ডার বিগ্রেডিয়ার জেনারেল মোঃ জিয়াউল হক, জেলা প্রশাসক ইয়াসমিন পারভীন তিবরীজি, পুলিশ সুপার জেরিন আক্তার, পৌর মেয়র মোহাম্মদ ইসলাম বেবী, বাংলাদেশ হাইটেক পার্ক কর্তৃপক্ষের ব্যবস্থাপনা পরিচালক বিকর্ণ কুমার ঘোষ প্রমুখ উপস্থিত ছিলেন। 
#

নাছির/নাইচ/সঞ্জীব/রেজাউল/২০২২/১৭৫০ ঘণ্টা

তথ্যবিবরণী                                                                                                                         নম্বর: ৮৮৪
কোভিড-১৯ সংক্রান্ত সর্বশেষ প্রতিবেদন 

ঢাকা, ২০ ফাল্গুন (৫ মার্চ) :
স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল শুক্রবার সকাল ৮টা থেকে আজ শনিবার সকাল ৮টা পর্যন্ত ২৪ ঘণ্টায় দেশে ৩৬৮ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার ২ দশমিক ১১ শতাংশ। এ সময় ১৭ হাজার ৪৬৩ জনের নমুনা পরীক্ষা করা হয়েছে।   
গত ২৪ ঘণ্টায় মারা গেছেন ১৩ জন। এ পর্যন্ত ২৯ হাজার ৭৭ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৮ লাখ ৩৯ হাজার ৯৯৮ জন।

#

জাকির/নাইচ/আব্বাস/২০২২/১৭০৬ ঘণ্টা

তথ্যবিবরণী                                                                                                                নম্বর : ৮৮৩
জাতির পিতার সমাধিতে নবনিযুক্ত বিজিবি মহাপরিচালকের শ্রদ্ধা নিবেদন

গোপালগঞ্জ টুঙ্গিপাড়া, ২০ ফাল্গুন (৫ মার্চ) :      
বর্ডার গার্ড বাংলাদেশ (বিজিবি) এর নবনিযুক্ত মহাপরিচালক মেজর জেনারেল সাকিল আহমেদ আজ গোপালগঞ্জের টুঙ্গিপাড়ায় জাতির পিতা বঙ্গবন্ধু শেখ মুজিবুর রহমানের সমাধিতে শ্রদ্ধা নিবেদন করেছেন। 

এসময় মহাপরিচালক সুরা ফাতিহা পাঠ ও বিশেষ মোনাজাতের মাধ্যমে জাতির পিতা এবং ১৫ আগস্ট শহিদ সকল সদস্যের রূহের মাগফেরাত কামনা করেন। 

পরে মহাপরিচালক বঙ্গবন্ধু ভবনে রক্ষিত পরিদর্শন বইয়ে স্বাক্ষর করেন। 

#
শরিফুল/মেহেদী/জুলফিকার/রেজ্জাকুল/মাসুম/২০২২/১১০০ ঘণ্টা   

তথ্যবিবরণী









              নম্বর: ৮৮২
শিক্ষা ক্ষেত্রে বৈপ্লবিক পরিবর্তন আসছে

                     -টেলিযোগাযোগ মন্ত্রী

ঢাকা, ২০ ফাল্গুন (৫ মার্চ): 
ডাক ও টেলিযোগাযোগ মন্ত্রী মোস্তাফা জব্বার বলেছেন, দেশে শিক্ষা ক্ষেত্রে বৈপ্লবিক পরিবর্তন আসছে। এ জন্য শিক্ষার্থীদের ডিজিটাল সংযুক্তির জন্য প্রয়োজনীয় যন্ত্র নিশ্চিত করা অপরিহার্য। 

মন্ত্রী আজ ঢাকায় বাংলাদেশ টেলিকমিউনিকেশন রেগুলেটরি কমিশন (বিটিআরসি) আয়োজিত বাংলাদেশের সকল শিক্ষা প্রতিষ্ঠানে ডিজিটাল কানেক্টিভিটি স্থাপন শীর্ষক ভার্চুয়াল কর্মশালায় প্রধান অতিথির বক্তৃতায় এসব কথা বলেন।

মন্ত্রী বলেন, মিশ্র শিক্ষা স্থায়ী নয়, প্রাচীন এ শিক্ষা ব্যবস্থা থেকে যুগোপযোগী শিক্ষায় উত্তরণ একটি গুরুত্বপূর্ণ ধাপ। বস্তুত ডিজিটাল শিক্ষা ব্যবস্থাই প্রবর্তন করতে হবে।
মন্ত্রী আরো বলেন, সরকার ২০০৯ সাল থেকে ডিজিটাল বাংলাদেশ কর্মসূচি বাস্তবায়ন করে আসছে। ২০০৮ সালেও অনেকের কাছে মনে হয়েছিল ডিজিটাল বাংলাদেশ সম্ভব নয়। এখন বাংলাদেশ কেবল ডিজিটাল বাংলাদেশই নয়, ডিজিটাল প্রযুক্তির ক্ষেত্রেও বিস্ময়কর সফলতা অর্জন করেছে। প্রযুক্তিতে দেশ ৩২৪ বছর পিছিয়ে থেকেও প্রধানমন্ত্রী শেখ হাসিনার গতিশীল নেতৃত্বে ফাইভজি প্রযুক্তিতে সমগ্র পৃথিবীর সাথে তাল মিলিয়ে চলছে। এ মাসেই ফাইভজি প্রযুক্তি নিলাম করা হবে।

বিটিআরসি’র চেয়ারম্যান শ্যাম সুন্দর সিকদারের সভাপতিত্বে অনুষ্ঠানে এটুআই’র পলিসি এডভাইজার আনির চৌধুরী বক্তৃতা করেন। অনুষ্ঠানে বিটিআরসি’র মহাপরিচালক ব্রিগেডিয়ার জেনারেল নাসিম পারভেজ মূল বক্তব্য উপস্থাপন করেন।

#
শেফায়েত/মেহেদী/জুলফিকার/রেজ্জাকুল/মানসুরা /২০২২/১০০০ ঘণ্টা  

তথ্যবিবরণী                                                                                        
                         নম্বর : ৮৮০
জাতীয় পাট দিবসে রাষ্ট্রপতির বাণী

ঢাকা, ২০ ফাল্গুন (৫ মার্চ):
  
রাষ্ট্রপতি মোঃ আবদুল হামিদ আগামীকাল ৬ মার্চ ‘জাতীয় পাট দিবস -২০২২’ উপলক্ষ্যে নিম্নোক্ত বাণী প্রদান করেছেন :

“বস্ত্র ও পাট মন্ত্রণালয় কর্তৃক ‘জাতীয় পাট দিবস-২০২২’ উদযাপনের উদ্যোগকে আমি স্বাগত জানাই। এবারের জাতীয় পাট দিবসের প্রতিপাদ্য ‘সোনালি আঁশের সোনার দেশ - পরিবেশবান্ধব বাংলাদেশ’ বর্তমান প্রেক্ষাপটে যথাযথ হয়েছে বলে আমি মনে করি।

সোনালি আঁশ হিসেবে খ্যাত পাটের সাথে বাংলাদেশের ইতিহাস ও সংস্কৃতি গভীরভাবে জড়িত। এ দেশের সংস্কৃতি ও কৃষ্টির অবিচ্ছেদ্য অংশ হিসেবে পাট ও পাটজাত পণ্য দেশে যেমন গুরুত্বের দাবিদার, তেমনি বিশ্ব বাজারেও এটি একটি অনন্য পরিবেশবান্ধব পণ্য হিসেবে সমাদৃত। তাই কৃত্রিম তন্তুর পরিবর্তে পাটের ব্যবহার পরিবেশ সুরক্ষার পাশাপাশি দেশের অর্থনৈতিক উন্নয়নে গুরুত্বপূর্ণ ভূমিকা রাখবে বলে আমার বিশ্বাস। 

স্বাধীনতার পর জাতির পিতা বঙ্গবন্ধু শেখ মুজিবুর রহমান বিভিন্ন পদক্ষেপ গ্রহণের মাধ্যমে পাটখাতকে সুসংহত ও গতিশীল করার উদ্যোগ নেন। পাটখাতের উন্নয়নে নানামুখী কর্মপরিকল্পনা প্রণয়ন ও বাস্তবায়নের ফলে বর্তমানে জাতীয় অর্থনীতিতে এ খাতের  অবদান  উত্তরোত্তর বৃদ্ধি পাচ্ছে। দেশের অভ্যন্তরে পাটের চাহিদা বৃদ্ধির জন্য ইতোমধ্যে ‘পণ্যে পাটজাত মোড়কের বাধ্যতামূলক ব্যবহার আইন, ২০১০’ এবং ‘পণ্যে পাটজাত মোড়কের বাধ্যতামূলক ব্যবহার বিধিমালা, ২০১৩’ প্রবর্তন করা হয়েছে। পাট চাষসহ পাটখাতের দীর্ঘমেয়াদি উন্নয়ন ও সুরক্ষার লক্ষ্যে ‘পাট আইন, ২০১৭’ প্রণয়ন করা হয়েছে। বহুমুখী পাটজাত পণ্যের উদ্যোক্তাগণ ২৮২ প্রকার দৃষ্টিনন্দন পাটপণ্য উৎপাদন করছে। পাটশিল্পের বিকাশে পরিবেশবান্ধব পাটজাত পণ্যের উৎপাদন বৃদ্ধির পাশাপাশি বিপণনের জন্য বহির্বিশ্বে এসব পণ্যের ব্র্যান্ডিং এর জোরালো উদ্যোগ গ্রহণ করা আবশ্যক। আমি আশা করি, বিশ্বব্যাপী পাট ও পাটজাত পণ্যের বাজার সম্প্রসারণের মাধ্যমে পাট চাষিগণ পাটের ন্যায্য মূল্য পাবে এবং দেশের অর্থনীতি অধিকতর সমৃদ্ধ হবে। বাংলাদেশের সোনালি আঁশ পাট থেকে উৎপাদিত বহুমুখী পণ্যকে আন্তর্জাতিক অঙ্গনে ছড়িয়ে দিতে সরকারি-বেসরকারি প্রতিষ্ঠানের সমন্বিত আন্তরিক প্রচেষ্টা অব্যাহত থাকবে -এ প্রত্যাশা করি।

আমি ‘জাতীয় পাট দিবস -২০২২’ উপলক্ষ্যে গৃহীত সকল কর্মসূচির সার্বিক সাফল্য কামনা করছি।

জয় বাংলা।

খোদা হাফেজ, বাংলাদেশ চিরজীবী হোক।”
#
ইমরানুল/মেহেদী/জুলফিকার/রেজ্জাকুল/মানসুরা /২০২২/১২৩০ ঘণ্টা  

তথ্যবিবরণী                                                                                                                                  নম্বর : ৮৮১ 

জাতীয় পাট দিবসে প্রধানমন্ত্রীর বাণী    
ঢাকা, ২০ ফাল্গুন (৫ মার্চ) :      


প্রধানমন্ত্রী শেখ হাসিনা আগামীকাল ৬ মার্চ জাতীয় পাট দিবস উপলক্ষ্যে নিম্নোক্ত বাণী প্রদান করেছেন : 

“অন্যান্য বছরের ন্যায় এবারও ৬ মার্চ ২০২২ ‘জাতীয় পাট দিবস’ পালিত হচ্ছে জেনে আমি আনন্দিত। এ উপলক্ষ্যে আমি পাট চাষিসহ এ খাতের সঙ্গে সংশ্লিষ্ট সকলকে শুভেচ্ছা জানাই। এবারের প্রতিপাদ্য ‘সোনালি আঁশের সোনার দেশ-পরিবেশবান্ধব বাংলাদেশ’ প্রাসঙ্গিক ও সময়োপযোগী বলে আমি মনে করি। 


পাটের সঙ্গে রয়েছে এদেশের মানুষ আর আমাদের মহান স্বাধীনতার এক নিবিড় যোগসূত্র। দেশ বিভাগের পর থেকেই তৎকালীন পাকিস্থানি ঔপনিবেশিক শাসকগোষ্ঠী দেশের পাট ও পাটজাত পণ্য রপ্তানি হতে অর্জিত মূল্যবান বৈদেশিক মুদ্রার ন্যায্য হিসাব থেকে বঞ্চিত করে। এ অন্যায়, অবিচার ও বঞ্চনার বিরুদ্ধে সর্বকালের সর্বশ্রেষ্ঠ বাঙালি, জাতির পিতা বঙ্গবন্ধু শেখ মুজিবুর রহমান ১৯৬৬ সালের ৬ দফা কর্মসূচির ৫ম দফায় বৈদেশিক মুদ্রার ওপর প্রদেশ বা অঙ্গরাজ্যগুলোর পূর্ণ নিয়ন্ত্রণ দাবি করেন। পাটকে জাতীয় সম্পদ হিসেবে বিকাশের পরিকল্পনা করেন তিনি। এ কারণে দেশ স্বাধীনের পরে ১৯৭২ সালের ২৬ মার্চ বাংলাদেশ ইন্ডাস্ট্রিয়াল এন্টারপ্রাইজ (ন্যাশনালাইজেশন) অর্ডার ১৯৭২ এর আওতায় সব পাটকল জাতীয়করণ করেন। একই বছর তিনি বাংলাদেশ জুট মিলস করপোরেশন (বিজেএমসি) প্রতিষ্ঠা করেন। তিনি পাট শিল্পের উন্নয়নে পঞ্চবার্ষিক (১৯৭৩-৭৮) পরিকল্পনার উদ্যোগ গ্রহণ করেন। ১৯৭৪ সালে বঙ্গবন্ধু শেখ মুজিব পাট গবেষণা ইনস্টিটিউট (বিজেআরই) প্রতিষ্ঠা করেন। পাটখাত নিয়ে তাঁর গঠনমূলক উদ্যোগের ফলে পাট মন্ত্রণালয় প্রতিষ্ঠিত হয়েছিল। ১৯৭৫ সালে জাতির পিতাকে স্বপরিবারে হত্যার পর পাটখাতে নেমে আসে ভয়াবহ বিপর্যয়। লোকসানের কারণ দেখিয়ে নামমাত্র মূ্ল্যে ব্যক্তিমালিকানায় ছেড়ে দেয়ার নামে পাটশিল্পকে ধ্বংসের মুখে ফেলে দেওয়া হয়।         


এক সময়ের প্রধান অর্থকরী ফসল পাট এখনও দেশের ২য় বৃহত্তম বৈদেশিক মুদ্রা অর্জনকারী খাত। শুধু তাই নয়, বাঙালির অর্থনৈতিক মুক্তির হাতিয়ার হিসেবে পাটের ভূমিকা একটি স্বীকৃত ইতিহাস। জাতির পিতার পদাঙ্ক অনুসরণ করে আওয়ামী লীগ সরকারের ধারাবাহিক পৃষ্ঠপোষকতা পাটের হারানো ঐতিহ্যকে পুনরুদ্ধার এবং অধিক সমৃদ্ধশালী করতে সক্ষম হয়েছে। বিশ্বব্যাপী পরিবেশের ওপর প্লাস্টিক ও পলিথিনের ক্ষতিকর প্রভাব সম্পর্কে ব্যাপক জনসচেতনতা সৃষ্টি হওয়ায় বিকল্প হিসেবে প্রাকৃতিক তন্তু ব্যবহারের প্রতি আগ্রহ সৃষ্টি হচ্ছে। ফলে পরিবেশবান্ধব সোনালি আঁশ-পাটের বহুমুখী ব্যবহার বৃদ্ধি পেয়েছে। ইতোমধ্যে ‘পণ্যে পাটজাত মোড়কের বাধ্যতামূলক ব্যবহার আইন-২০১০’ এবং এ সংক্রান্ত বিধিমালা দেশের পরিবেশ রক্ষায় ও জনস্বার্থ সুরক্ষায় ইতিবাচক ধারা সৃষ্টি করেছে। ‘পাট আইন-২০১৭’ ও ‘জাতীয় পাটনীতি-২০১৮’ পাটখাতের সার্বিক উন্নয়নে গুরুত্বপূর্ণ নির্দেশক হিসেবে কাজ করছে। পাট পণ্যের ব্যবহার বৃদ্ধির পাশাপাশি আমাদের সরকার বহুমুখী পাটজাত পণ্যের উদ্ভাবন, ব্যবহার সম্প্রসারণে গুরুত্বারোপ করেছে। বহুমুখী পাট পণ্যের এ সম্প্রসারণ একদিন বিশ্বব্যাপী ছড়িয়ে যাবে বলে আমি আশা রাখি যা বাংলাদেশের অর্থনীতির চাকাকে আরও গতিশীল করতে ভূমিকা রাখবে। 


আমাদের লক্ষ্য বাংলাদেশকে ২০৪১ সালের মধ্যে উন্নত-সমৃদ্ধ দেশ হিসেবে বিশ্বসভায় প্রতিষ্ঠিত করা। এই সমৃদ্ধি প্রতিষ্ঠায় পাট ও পাটজাত পণ্য আমাদের অন্যতম হাতিয়ার হবে বলে আমার বিশ্বাস। জাতির পিতার স্বপ্নের ‘সোনার বাংলাদেশ’ গড়ায় সোনালি আঁশ পাটের সোনালি অধ্যায় আজ আর স্বপ্ন নয়। আমাদের সরকারের সময়োপযোগী ও ইতিবাচক পদক্ষেপের কারণে পাটখাত আজ দেশের উন্নয়ন ও সমৃদ্ধির অগ্রযাত্রায় এক অন্যতম অনুষঙ্গ। পাট বিষয়ে আমাদের আছে দক্ষ পাট চাষি, আছে আধুনিক উপযোগী জাত, উন্নত উৎপাদন প্রযুক্তি ও ব্যবস্থাপনা, আর আছে বহুমুখী ব্যবহারের বিভিন্ন পাট পণ্য এবং ব্যবহারের বিভিন্ন উপযোগী ক্ষেত্র। আমি মনে করি, সরকারি-বেসরকারি সকলের সমন্বিত প্রচেষ্টায় পাট চাষ ও পাটজাত পণ্যের ব্যবহার বৃদ্ধির মাধ্যম দেশের গ্রামীণ অর্থনীতি, দারিদ্র্য বিমোচন এবং সমৃদ্ধির অগ্রযাত্রায় বাংলাদেশ এগিয়ে যাবে আরও বহুদূর।   


আমি ‘জাতীয় পাট দিবস-২০২২’ উপলক্ষ্যে গৃহীত সকল কর্মসূচির সার্বিক সাফল্য কামনা করছি।   

        জয় বাংলা, জয় বঙ্গবন্ধু

                   বাংলাদেশ চিরজীবী হোক।”

#

আশরাফ/মেহেদী/জুলফিকার/রেজ্জাকুল/মাসুম/২০২২/১১০০ ঘণ্টা   

[image: image2.jpg]-z
T aFTT

: ALAMEF : DI - BEIBY, 5EI8dY; BOATT - 093-EIDOLY; YFAl - 08>-9098; AR - 0935-992995
: BIA-5C8058, HEB0OY, BEB0CEY; BIATT - 430303; Yol - A0b-¢w; AGHIR - 193005
: piddhaka@gmail.com, piddhaka@yahoo.com; ST&3 126 : www.pressinform.gov.bd
: PID BD, (F93% (%% : Press Information Department, Bangladesh





[image: image1.jpg][image: image2.jpg]